
	БОСНА И ХЕРЦЕГОВИНА

Агенција за заштиту личних података

у Босни и Херцеговини

С а р а ј е в о


Sarajevo, 08.09.2017.
Na osnovu člana 40. stav (1) tačka a) Zakona o zaštiti ličnih podataka („Službeni glasnik BiH“ broj: 49/06, 76/11 i 89/11) i člana 61. Zakona o upravi ( „Službeni glasnik BiH“ broj: 32/02 i 102/09), rješavajući po službenoj dužnosti u predmetu utvrđivanja zakonitosti stalnog pristupa ličnim podacima u elektronskim evidencijama, koji je pravnim licima odobrila Agencija za identifikaciona dokumenta, evidenciju i razmjenu podataka Bosne i Hercegovine, Agencija za zaštitu ličnih podataka u Bosni i Hercegovini, d o n o s i:
R J E Š E NJ E 
I
Trajno se zabranjuje Agenciji za identifikaciona dokumenta, evidenciju i razmjenu podataka Bosne i Hercegovine da odobrava i omogućava pravim licima stalni pristup ličnim podacima sadržanim u elektronskim evidencijama. 
II 
Agencija za identifikaciona dokumenta, evidenciju i razmjenu podataka Bosne i Hercegovine dužna je bez odgađanja izvršiti naloženu upravnu mjeru iz tačke I dispozitiva Rješenja i u roku od 15 dana od dana prijema Rješenja pismeno obavijestiti ovu Agenciju i dostaviti dokaze o izvršenju naložene upravne mjere.
O b r a z l o ž e nj e
Agencija za zaštitu ličnih podataka u Bosni i Hercegovini (u daljem tekstu: Agencija) je saznala je da na internet stranici http://sportsport.ba, dana 23.08.2017. objavljen sponzorski tekst da je UniCredit Bank d.d. Mostar (u daljem tekstu UniCredit Banka) otpočela sa pružanjem usluge izdavanja izvoda iz centralne evidencije prebivališta i boravišta državljana BiH, kao zamjene za potvrdu o prebivalištu izdatu od strane nadležnih organa. Navedeno je potvrđeno uvidom u Facebook stranicu UniCredit Banke na adresi https://bs-ba.facebook.com/UniCredit.Bank.BiH/, o čemu je sačinjena Službena zabilješka broj: UP1 03-1-37-5-136-2/17 DGL od 24.08.2017. Pored toga, mediji su objavili da takvu uslugu već duži vremenski period vrši i Sberbank BH d.d. Sarajevo. 
S tim u vezi, inspektor Agencije je na osnovu Naloga za inspekcijski nadzor broj: UP1 03-1-37-2-137-1/17 DGL od 24.08.2017. izvršio vanredni inspekcijski nadzor u UniCredit Banci (Poslovnica 2 Sarajevo). Inspekcijski nadzor je izvršen dana 24.08.2017. u prisustvu odgovornog lica UniCredit Banke, o čemu je sačinjen Zapisnik broj: UP1 03-1-37-2-137-3/17 DGL. 


U Zapisniku o izvršenom inspekcijskom nadzoru konstatovani su navodi odgovornog lica da je UniCredit Banka sa izdavanjem izvoda iz centralne evidencije prebivališta i boravišta državljana BiH otpočela 01.08.2017. Odgovorno lice je na Zapisnik izjavilo da se izdavanje izvoda vrši u svrhu olakšanja i uštede vremena za klijente, te da je pravni osnov za takvu obradu ličnih podataka zasnovan na Sporazumu sa Agencijom za identifikaciona dokumenta, evidenciju i razmjenu podataka Bosne i Hercegovine (u daljem tekstu: IDDEEA) o stalnom pristupu podacima, te rješenju i izmjeni istog, kojim je UniCredit Banci odobren pristup podacima koje se vode kod IDDEEA-e. Pored toga, odgovorno lice je izjavilo da je Banka donijela vlastiti interni akt (uputstvo) kojim je dodatno regulisan postupak izdavanja Izvoda.

Na osnovu naloga za inspekcijski nadzor broj: UP1 03-1-37-2-139-1/17 EM od 28.08.2017. inspektor Agencije je izvršio vanredni inspekcijski nadzor u Sberbank BH d.d. Sarajevo (u daljem tekstu: Sber Banka). Inspekcijski nadzor je izvršen dana 28.08.2017. u prisustvu odgovornog lica Sber Banke, o čemu je sačinjen Zapisnik broj: UP1 03-1-37-2-139-3/17 EM. 


Ovim Zapisnikom je konstatovano da je Sber Banka sa izdavanjem izvoda iz centralne evidencije prebivališta i boravišta državljana BiH otpočela u zadnjem kvartalu 2016. godine. Prema izjavi odgovornog lica, izdavanje predmetnih izvoda vrši se radi olakšanja i uštede vremena za klijente Sber Banke. Odgovorno lice je na Zapisnik izjavilo da pravni osnov za takvu obradu ličnih podataka predstavlja Sporazum sa IDDEEA-om o stalnom pristupu podacima, te rješenje kojim je sporazum potvrđen i kojim je Sber Banci odobren stalni pristup podacima koje se vode kod IDDEEA-e.

Prema sadržini Sporazuma o stalnom pristupu podacima pravnih lica broj: 15-08-07-8-13869/2012, te rješenja IDDEEA-e o odobravanju stalnog pristupa podacima pravnom licu putem web servisa broj: 15-08-07-8-13869/12 od 22.01.2013. i rješenja IDDEEA-e o izmjeni i dopuni rješenja o stalnom pristupu podacima broj: 15-08-07-8-7734/2016 od 04.08.2016, a koje je Agenciji dostavila UniCredit Banka, IDDEEA je ovim aktima navedenoj banci odobrila i omogućila stalni pristup podacima sadržanim u elektronskim evidencijama koje se vode kod te Agencije. 

Nadalje, prema sadržini Sporazuma o stalnom pristupu podacima pravnih lica, koji je IDDEEA zaključila sa Volksbank BH d.d. Sarajevo, čiji je pravni nasljednik Sber Banka, te prema rješenju o stalnom pristupu podacima putem web servisa, IDDEEA je navedenoj banci odobrila i omogućila stalni pristup podacima sadržanim u elektronskim evidencijama koje se vode kod te Agencije. 

S ciljem potpunog utvrđivanja činjeničnog stanja u predmetnoj stvari, inspektor Agencije je na osnovu Naloga za inspekcijski nadzor broj: UP1 03-1-37-2-141-1/17 DGL od 28.08.2017. izvršio vanredni inspekcijski nadzor u sjedištu IDDEEA-e. Inspekcijski nadzor je izvršen dana 30.08.2017. u prisustvu odgovornog lica IDDEEA-e, o čemu je sačinjen Zapisnik broj: UP1 03-1-37-2-141-4/17 DGL, na čiju sadržinu odgovorno lice nije imalo primjedbi, te je istom uručen jedan primjerak.

Zapisnikom su konstatovani navodi odgovornog lica da 35 pravnih lica sa područja Bosne i Hercegovine ima odobren stalni pristup podacima sadržanim u evidencijama koje se vode kod IDDEEA-e, kao i to da se radi o privrednim subjektima koji pružaju finansijske usluge, zatim usluge telekomunikacija, te komunalne usluge.

 Na zahtjev inspektora, predat je akt IDDEEA-e broj: 15-03-30-15-1833/17 od 30.08.2017. koji sadrži spisak pravnih lica kojima je odobren stalni pristup podacima u evidencijama koje se vode i koje tehnički održava IDDEEA.
Na pitanje inspektora koji je zakonski pravni osnov za odobravanje pravnim licima stalnog pristupa ličnim podacima sadržanim u evidencijama IDDEEA-e, odgovorno lice je izjavilo da pravni osnov za odobrenje stalnog pristupa predstavlja Zakon o Agenciji za identifikaciona dokumenta, evidenciju i razmjenu podataka Bosne i Hercegovine („Službeni glasnik BiH“ broj: 56/08), te podzakonski akt Pravilnik o načinu pristupa evidencijama i razmjeni podataka („Službeni glasnik BiH“ broj: 35/09 i 55/15), kao i Odluka o visini naknade za pristup podacima iz evidencija IDDEEA („Službeni glasnik BiH“ broj 43/10).

Zapisnikom su konstatovani navodi odgovornog lica da IDDEEA po zahtjevima stranaka provodi upravni postupak u kojem se odobrava stalni pristup podacima iz evidencija koje vodi i tehnički održava ta Agencija, te da se na osnovu izdatog rješenja zaključuje sporazum sa podnosiocem zahtjeva kojim se detaljnije uređuju međusobni odnosi u vezi sa korištenjem i načinom pristupa podacima iz evidencija. Odgovorno lice je izjavilo da se u skladu sa rješenjem i sporazumom, pravno lice kojem se odobrava stalni pristup obavezuje da primjenjuje navedene propise i da podacima pristupa isključivo u skladu sa istim, te Zakonom o zaštiti ličnih podataka. 
Kada je u pitanju štampanje uvjerenja i izvoda o ličnim podacima iz evidencija koje se vode kod IDDEEA-e, odgovorno lice je izjavilo da se putem web servisa omogućava pristup podacima, a pravna lica treba da podatke dobijene putem stalnog pristupa, koriste u skladu sa zakonima. Prema navodima odgovornog lica, te rukovodioca Odsjeka za administraciju komunikacija, koji je prisustvovao inspekcijskom nadzoru, isti nisu upoznati da li pravna lica imaju razvijene aplikacije putem kojih mogu vršiti bilo kakvo štampanje dobijenih podataka, pa tako i izvoda i uvjerenja.


U prilog Zapisnika predate su kopije sporazuma o stalnom pristupu podacima i rješenja o odobravanju i omogućavanju stalnog pristupa podacima pravnom licu putem web servisa, i to za 12 pravnih lica sa spiska, a koja su odabrana metodom slučajnog uzorka, uključujući i UniCredit Banku i Sber Banku.


Pregledom predate dokumentacije, utvrđeno je da je u većini slučajeva pravnim licima odobren stalni pristup podacima iz evidencije jedinstvenih matičnih brojeva, prebivališta i boravišta, te evidencije registrovanih motornih vozila. Pored toga, pojedinim pravnim licima je odobren pristup podacima iz evidencije ličnih karata državljana BiH i ličnih karata za strance, zatim podacima iz evidencije o vozačkim dozvolama, te podacima iz evidencije o pasošima, službenim pasošima i diplomatskim pasošima. U rješenjima kojima se odobrava i omogućava stalni pristup, kao zakonski osnov naveden je član 8. stav (1) tačka f) Zakona o Agenciji za identifikaciona dokumenta, evidenciju i razmjenu podataka Bosne i Hercegovine.
U provedenom postupku Agencija je utvrdila sljedeće:

IDDEEA je odobrila i omogućila stalni pristup ličnim podacima građana sadržanim u elektronskim evidencijama za 35 pravnih lica. 
Stalni pristup je omogućen pravnim licima koja pružaju finansijske usluge, usluge telekomunikacija, te komunalne usluge.
Zakon o zaštiti ličnih podataka (u daljem tekstu: Zakon) predstavlja osnovnu legislativu koja neposredno određuje obradu ličnih podataka. Shodno članu 1. Zakona, njegov osnovni cilj je da svim licima na teritoriji Bosne i Hercegovine, bez obzira na njihovo državljanstvo ili prebivalište, osigura zaštitu ljudskih prava i osnovnih sloboda, a naročito pravo na privatnost i zaštitu podataka u pogledu obrade ličnih podataka koji se na njih odnose. 

     

Prema članu 3. Zakona, lični podaci znače bilo koju informaciju koja se odnosi na fizičko lice koje je identifikovano ili se može utvrditi identitet lica, a nosilac podataka je fizičko lice čiji se identitet može ustanoviti ili identifikovati, neposredno ili posredno, naročito na osnovu jedinstvenog matičnog broja, te jednog ili više faktora karakterističnih za fizički, fiziološki, mentalni, ekonomski, kulturni ili socijalni identitet tog lica.



Istim članom Zakona je propisano da je kontrolor svaki javni organ, fizičko ili pravno lice, agencija ili drugi organ koji samostalno ili sа drugim vodi, obrađuje i utvrđuje svrhu i način obrade ličnih podataka na osnovu zakona ili propisa, dok obrada ličnih podataka podrazumijeva bilo koju radnju ili skup radnji koje se vrše nad podacima, bilo da je automatska ili ne, a posebno prikupljanje, unos, organizovanje, pohranjivanje, prerađivanje ili izmjenu, uzimanje, savjetovanje, korištenje, otkrivanje prenosom, širenje ili na drugi način omogućavanje pristupa podacima, svrstavanje ili kombinovanje, blokiranje, brisanje ili uništavanje.  
Dakle, IDDEEA je kontrolor u smislu člana 3. Zakona, koji u okviru propisanih nadležnosti i ovlaštenja, vrši obradu ličnih podataka fizičkih lica sadržanih u evidencijama koje se vode kod te Agencije.

Član 4. stav (1) tačka a) Zakona, propisuje princip koji obavezuje kontrolora da lične podatke obrađuje na pravičan i zakonit način, što podrazumijeva obradu ličnih podataka u skladu sa relevantnim zakonskim propisom koji reguliše određenu oblast.

Shodno principu pravičnosti i zakonitosti, relevantan propis u ovoj pravnoj stvari je Zakon Agencije za identifikaciona dokumenta, evidenciju i razmjenu podataka Bosne i Hercegovine („Službeni glasnik BiH“ broj: 56/08, u daljem tekstu: Zakon o IDDEEA-i), kojim su, pored ostalog, regulisane nadležnosti i ovlaštenja IDDEEA-e.   
Zapisnikom o inspekcijskom nadzoru koji je izvršen u sjedištu IDDEEA-e, konstatovani su navodi odgovornog lica da pravni osnov za odobravanje stalnog pristupa pravnim licima, predstavlja Zakon o IDDEEA-i, te Pravilnik o načinu pristupa evidencijama i razmjeni podataka, kao i Odluka o visini naknade za pristup podacima iz evidencija IDDEEA-е.

Prema članu 2. stav (1) tačka c) Zakona o IDDEEA-i, nadležni ili izvorni organ je institucija koja sarađuje sa IDDEEA-om, odnosno institucija koja obrađuje podatke i koja je vlasnik podataka koji se dostavljaju u centralne registre ili koja dostavlja zahtjeve za personalizaciju dokumenata ili prenosi svoje podatke putem mreže koju vodi IDDEEA. Prema istom stavu u tački d), prijemni organ je organ kojem IDDEEA, u skladu sa relevantnim zakonima BiH, omogućava pristup centralnim evidencijama koje vodi. 
Dakle, Zakonom o IDDEEA-i jasno i nedvosmisleno su definisani izvorni i prijemni organi kojim IDDEEA treba da omogući pristup podacima sadržanim u evidencijama. Pravna lica u smislu propisane zakonske definicije, nisu ni izvorni ni prijemni organi kojim je, prema Zakonu o IDDEEA-i, dozvoljen stalni pristup podacima iz evidencija koje se vode kod IDDEEA-e.

Članom 8. stav (1) tačka f) Zakona o IDDEEA-i, propisano je da IDDEEA „izdaje podatke o evidencijama i iz evidencija ovlaštenim institucijama i pravnim licima“. Navedena odredba znači da IDDEEA može dati ovlaštenim institucijama i pravnim licima podatke iz evidencija koje se vode kod te Agencije, pod uslovom da imaju dokazan zakonit osnov ili ako je to potrebno radi ostvarivanja zakonitih interesa za dobijanje traženih podataka. 
Dakle, zakonsko ovlaštenje iz člana 8. Zakona o IDDEEA-i za izdavanje podataka iz evidencija ne može se smatrati pravnim osnovom za stalni pristup podacima pravnim licima, jer i zakonodavac opravdano i jasno pravi razliku između instituta pristupa i izdavanja podataka.
Nadalje, članom 9. stav (1) Zakona o IDDEEA-i propisano je da će IDDEEA omogućiti nesmetan pristup, prenos i razmjenu podataka koji se vode u evidencijama utvrđenim u članu 8. stav (3) tog zakona, između nadležnih organa BiH, dok je u stavu (2) istog člana propisano da IDDEEA omogućava pristup podacima izvornim i prijemnim organima, prema tehničkim i operativnim pravilima koje ona utvrđuje. Stavom (3) istog člana propisuje se kada se javnim organima omogućava pristup podacima, na način da je to u situaciji kada zahtjev podnosi javni organ koji je izričito zakonski ovlašten da pristupi podacima, ili kada javni organ nije u mogućnosti izvršavati svoje zakonske obaveze bez pristupa tim podacima. Znači da ni svi javni organi po automatizmu nemaju pravo pristupa podacima iz evidencija koje vodi IDDEEA.
Imajući u vidu definicije iz člana 2. Zakona o IDDEEA-i, nesporno je da pravna lica nisu nadležni, izvorni niti prijemni organi, kojima se, u smislu člana 9. istog zakona, omogućava  nesmetan pristup, prenos i razmjena podataka.   

Prema tome, neosnovane su tvrdnje IDDEEA-e da pravni osnov za odobravanje pravnim licima stalnog pristupa podacima iz evidencije IDDEEA-e predstavlja Zakon o IDDEEA-i, iz razloga što navedeni zakon nije ni propisao osnov za odobravanje stalnog pristupa pravnim licima.  

Članom 23. stav (2) tačka b) Zakona o IDDEEA-i, propisan je pravni osnov za donošenje Pravilnika o načinu pristupa evidencijama i razmjeni podataka. 

Shodno tome, direktor IDDEEA-e je donio Pravilnik o načinu pristupa evidencijama i razmjeni podataka („Službeni glasnik BiH“ broj: 35/09 i 55/15, u daljem tekstu: Pravilnik), kojim se propisuje način i postupak pristupa i razmjene podataka koji se vode u evidencijama IDDEEA-e. 

Pravilnikom je propisano da pored izvornih i prijemnih organa, pravo na stalni pristup podacima koje se vode u evidencijama IDDEEA, imaju i „ostala pravna lica“ koja za to imaju pravni interes. 

Dakle, Pravilnikom, kojim je trebalo propisati samo način i postupak, kao i tehnička i operativna pravila pristupa, utvrđuje se i pravni osnov za stalni pristup pravnim licima. Jasno je da pravilnikom, kao podzakonskim aktom, ne mogu biti ustanovljena nova prava za koja ne postoji osnov u zakonu. Shodno navedenom, Pravilnikom su, umjesto razrade zakonskih odredbi, ustanovljena nova prava suprotno Zakonu o IDDEEA-i. 
Odobravanje pravnim licima stalnog pristupa podacima iz evidencija koje se vode kod IDDEEA-e, u suprotnosti je sa članom 11. stav (1) Zakona o IDDEEA-i, kojim je propisano da su lični podaci povjerljivi i mogu se prikupljati i obrađivati samo u skladu sa zakonom koji reguliše oblast zaštite ličnih podataka i drugim relevantnim zakonima. Odobreni stalni pristup pravnim licima direktno je suprotan i odredbama Zakona jer, shodno istom, svaki pojedini pristup ličnim podacima mora imati utvrđen pravni osnov i svrhu, a ne da se oni pretpostavljaju ili zavise od procjene onog ko traži podatke.   

Zaštita ličnih podataka obuhvaćena je članom 8. Konvencije o zaštiti ljudskih prava i osnovnih sloboda i u njenim protokolima i ima jaču pravnu snagu nad bilo kojim domaćim zakonom.


Član 8. Konvencije određuje poštovanje privatnog i porodičnog života, doma i prepiske, naglašava značaj vladavine zakona u demokratskom društvu, a posebno sprječavanje proizvoljnog miješanja u prava iz Konvencije. 

Svaka obrada ličnih podataka je ograničenje privatnosti, a da bi bila zakonita prema članu 8. stav 2. Konvencije moraju kumulativno biti ispunjena tri uslova: 


1) da je propisana zakonom - Prema praksi Evropskog suda za ljudska prava, izraz "propisano zakonom" i “u skladu sa zakonom” podrazumijeva, ne samo puko propisivanje radnje domaćim zakonom, nego kvalitet tog zakona. Zakon treba biti podjednako i pristupačan i predvidiv, odnosno formuliran dovoljno precizno da omogući građaninu da usaglasi svoje ponašanje. Da bi zakon ispunio ove zahtjeve, mora pružiti određenu mjeru zakonske zaštite od proizvoljnog miješanja javnih vlasti u prava koja štiti Konvencija. Zakon mora dati dovoljno jasan obim bilo kakvog diskrecionog prava koje se daje javnim vlastima, kao i način kako se ono izvršava (Predmet: Rotaru protiv Rumunije, predstavka br. 28341/95, presuda od 4. maja 2000. stav 52, Rekvenyi protiv Mađarske, predstavka br. 25390/94 presuda od 20. maja 1999. stav 34). 


2) da se vrši u jednom od legitimnih ciljeva - Dopušteni osnov za ograničenja prava privatnosti zahtijeva „da se isto vrši u jednom od legitimnih ciljeva“ i obuhvata državnu sigurnost, javnu sigurnost, javni red, sprječavanje nereda ili kriminala, zaštita zdravlja ili morala, zaštita ugleda, prava i sloboda drugih, ekonomske dobrobiti zemlje, sprječavanje otkrivanja obavještenja dobijenih u povjerenju i očuvanje autoriteta i nepristrasnosti sudstva. Ipak, samo pozivanje na ove uslove od strane države nije dovoljno, jer bi onda garantovanje prava utvrđenih Konvencijom bilo iluzorno. 


3) da je neophodna u demokratskom društvu - „Neophodnost u demokratskom društvu“, prema stanovištu Evropskog suda za ljudska prava, pretpostavlja vaganje suprotstavljenih interesa u cilju utvrđivanja da li je ograničenje garantovanih prava opravdano i u skladu sa Konvencijom. 


„Neophodnost“ prema tom stavu znači – hitno društveno potrebno i da ograničenje prava mora biti srazmjerno cilju kome se teži, što obavezuje nacionalne vlasti da moraju primijeniti metod koji je najmanje restriktivan u odnosu na pravo privatnosti (Predmet: Sporrong i Lonnroth protiv Švedske, predstavka br. 7151/75, presuda od 23. septembra 1982. stav 69). 


„Proporcionalnost“ se u kontekstu analize neophodnosti u demokratskom društvu javlja kao test u kojem se ispituje da li je „restriktivna mjera srazmjerna legitimnom cilju kojem se teži“, da li postoji „goruća socijalna potreba“ za takvu restrikciju, te da li su razlozi koji su dati „relevantni i dovoljni“. 


Praksa Evropskog suda za ljudska prava je najbolja mjera i ona se mora uzeti u obzir prilikom odlučivanja o bilo kojem pravu i presude zapravo služe, ne samo u rješavanju konkretnih predmeta već, generalno, da rasvijetle, čuvaju i razvijaju pravila uvedena Konvencijom, doprinoseći na taj način poštovanju obaveza koje su države preuzele pristupajući Konvenciji (Predmet: Irska protiv Ujedinjenog Kraljevstva, predstavka br. 5310/71, presuda od 8. januara 1978. stav 154). 

U predmetnom slučaju, nijedan od navedenih uslova za zakonitu obradu ličnih podataka nije ispunjen, odnosno obrada nije propisana zakonom, ne postoji legitimni cilj koji treba ostvariti, niti je takva obrada neophodna u demokratskom društvu. 

Prema utvrđenoj praksi IDDEEA-e, ovlaštena pravna lica po automatizmu su sve banke, komunalna preduzeća ili telekom operateri koji samo treba da podnesu zahtjev za pristup, čije odobravanje je formalnost. Naime, iz obrazloženja rješenja kojim IDDEEA odobrava pristup podacima pravnim licima, dovoljno je da pravno lice obavlja poslove iz registrovane djelatnosti, te da u okviru tih poslova, shodno Zakonu o parničnom postupku, Zakona o izvršnom postupku i Zakona o obligacionim odnosima, stupa u obligacione odnose sa drugim pravnim i fizičkim licima, čime postaje korisnik njihovih podataka, u smislu Zakona. Postupanjem na ovaj način, svako pravno lice koje „stupa u obligacione odnose sa drugim pravnim i fizičkim licima“ ima pravni osnov za stalni pristup podacima u evidencijama IDDEEA-e, jer se pretpostavlja da će u daljem poslovanju te podatke koristiti za zakonite interese i svrhe. Shodno obrazloženju rješenja IDDEEA-e, jedini ograničavajući faktor za pravna lica je plaćanje paušalne naknade u iznosu od 3 KM po jednom pristupu.

Na osnovu odobrenog pristupa ličnim podacima građana u elektronskim evidencijama, pravna lica su imala tehničku mogućnost da štampaju izvode iz evidencija kojim pristupaju, te na taj način dodatno zadiru u privatnost građana i povećavaju rizik za moguću zloupotrebu tako obrađenih ličnih podataka. 
Na utvrđeni način stvorena je direktna opasnost da se postupanje sa ličnim podacima pod kontrolom javnih organa zasniva na proizvoljnosti, a što dalje stvara opravdanu sumnju građana u moguću povredu prava na privatnost i zaštitu ličnih podataka. 

Shodno navedenom, Agencija je utvrdila da je IDDEEA, suprotno odredbama Zakona o IDDEEA-i, odobrila i omogućila pravnim licima stalni pristup ličnim podacima građana sadržanim u elektronskim evidencijama. 
Takvom obradom ličnih podataka došlo je do povrede principa pravičnosti i zakonitosti iz člana 4. stav (1) tačka a) Zakona, prema kojem je kontrolor obavezan da lične podatke obrađuje na pravičan i zakonit način.

 
Agencija nije nalagala upravne mjere UniCredit Banci i Sber Banci, jer se svrha zaštite ličnih podataka sadržanih u evidencijama koje se vode kod IDDEEA-e postiže upravnom mjerom naloženom u dispozitivu ovog rješenja.   

Na osnovu člana 40. stav (1) tačka a) Zakona, riješeno je kao u dispozitivu rješenja.
Pouka o pravnom lijeku:

Protiv ovog rješenja nije dopuštena žalba, ali se može pokrenuti upravni spor pred Sudom Bosne i  Hercegovine u roku od 60 dana od dana dostavljanja rješenja.




D I R E K T O R




Petar Kovačević

Dostavljeno:

· Agencija za identifikaciona dokumenta, evidenciju 
i razmjenu podataka BiH 
Kralja Petra I Karađorđevića br.83A
78000 Banjaluka,
· U spis predmeta broj: UP1 03-1-37-2-141/17,

· U spis predmeta broj: UP1 03-1-37-2-137/17,

· U spis predmeta broj: UP1 03-1-37-2-139/17,

· U spis predmeta broj: UP1 03-1-37-5-136/17,

· U spis predmeta.

